
“Që në fëmijëri, kam pasur një ëndërr të

madhe”. Nuk ishin vetëm fjalët e

familjarëve që e thërrisnin “doktori i vogël”

me përkëdheli, por një ndjesi e brendshme,

e thellë, që e shtynte të kujdesej për të

tjerët. Sa herë dikush ndjehej keq, ai

ndjente sikur kishte një rol për të luajtur, një

mision që nuk mund të injorohej. Ishte kjo

lidhje instinktive me kujdesin për njeriun që

e çoi të ëndërronte të bëhej pjesë e

“bluzave të bardha”.

“Momenti që më bëri të them me bindje:
“Po, kjo është rruga ime”, erdhi herët,  që
në vitin e parë të universitetit, gjatë
praktikës së hershme profesionale. Ishte
hera e parë që vesha uniformën e bardhë,
atë që e kisha ëndërruar që fëmijë, dhe
për herë të parë u përballa me një pacient
të vërtetë. Nuk do ta harroj kurrë atë
ndjesi, emocion, përgjegjësi dhe një lidhje
e menjëhershme shpirtërore. Ishte sikur
gjithçka brenda meje u vendos në vendin
e vet. Në atë çast kuptova që kjo nuk ishte
më thjesht një ëndërr fëmijërie, por një
realitet që më përshtatej plotësisht. Unë
dhe ajo uniformë, unë dhe pacienti ishim
në sinkron. Ishte një ndjenjë e thellë që më
dha siguri se po ecja në drejtimin e
duhur”.

RisiAlbania është projekt punësimi i të rinjve i Agjencisë Zvicerane për Zhvillim dhe Bashkëpunim SDC,
zbatuar nga Helvetas dhe Partnerët Shqipëri për Ndryshim dhe Zhvillim.

Kur erdhi momenti i këshillimit të karrierës, ëndrra
u përplas me realitetin. Mjekësia ishte një rrugë e
gjatë, kërkuese, shpeshherë e lodhshme
emocionalisht dhe fizikisht. Por ajo që nuk
ndryshoi ishte pasioni i tij për njerëzit, dëshira për
të qenë pranë, për të ndihmuar, për të dhënë
diçka me kuptim. Nuk ishte nevoja të ndërronte
ëndrrën, por formën e saj. Kështu filloi udhëtimi i
tij në infermieri, një profesion që shumëkush e
keqkupton, por që ai e pa si zemrën e sistemit
shëndetësor, aty ku ndodhin gjërat më të vërteta,
më njerëzore dhe më shpirtërore. Momenti i
kthesës erdhi që në vitin e parë të universitetit.
Praktika e parë, pacienti i parë, uniforma e bardhë
që dikur ishte vetëm një vizion fëmijëror. Ai e
kujton ende emocionin, ndjesinë e përgjegjësisë
dhe harmoninë që ndjeu në atë çast. Ishte sikur
gjithçka brenda tij u vendos më në fund në vendin
e vet.

Por, Blerimi gjatë këshillimit të karrierës, nuk
përjashtoi asnjë mundësi. Me një interes të gjerë
në letërsi dhe matematikë, ai e dinte se kishte
potencial të zhvillohej në shumë drejtime. Por
gjithmonë ndjeu një thirrje të veçantë drejt
kujdesit për të tjerët. Infermieria nuk ishte zgjedhja
më e lehtë, as më e lavdëruar nga shoqëria, por
ishte ajo që përputhej me shpirtin e tij.

Këshillimi nuk e ndihmoi vetëm të zgjedhë një
profesion, por i dha një pamje të re për të
ardhmen. Sot, jo vetëm që punon në profesionin
që ka dashur, por edhe jep mësim, ndan përvojën
e tij me të rinjtë dhe frymëzon brezin tjetër. Prej një
studenti të pasionuar është kthyer në një figurë
model për të tjerët, një dëshmi e gjallë se
përkushtimi dhe ndershmëria shpërblehen.

“Çfarë më gëzon sot është fakti që jam
rritur në Medical Care Lami, klinikë që
ofron shërbime mjekësore dhe
infermieristike në Durrës. Ish-Profesori im,
z.Lutfi Lami, besoi dhe investoi tek unë. Sot
jemi kolegë, menaxhojmë dhe drejtojmë
klinikën tonë, si dhe kolegë në Universitet
ku të dy japim lëndën tonë”.

Blerimi ndihet i përmbushur dhe i sigurt për
zgjedhjet e bëra. Për të rinjtë që ende ndjejnë
pasiguri, ai ka një mesazh të thjeshtë dhe të
fuqishëm: “Besoni tek ëndrrat tuaja, sepse ato
janë pasqyra e shpirtit tuaj. Vështirësitë do të
vijnë, por këmbëngulja është ajo që i kthen
ëndrrat në realitet. Mëso të kërkosh ndihmë, të
dëgjosh dhe të ecësh përpara pa frikë.”


